
Description automatically generated]        MINISTËR SHTETI PËR ADMINISTRATËN PUBLIKE DHE ANTIKORRUPSIONIN


MODELI PËR DOKUMENTIN KONSULTATIV

Për projektligjin: “Për Donacionet dhe Sponsorizimet”
	· Komente (të përgjithshme) publike;
· Komente nga anëtarët e Tryezës së Konsultimit në Kuadër të Platformës për Partneritetin e Integrimit Evropian.




Kohëzgjatja e konsultimeve:
	Konsultimi publik nëpërmjet publikimit në RENJK do të zgjasë 20 ditë pune nga data e njoftimit për procesin e konsultimit publik dhe përkatësisht nga data 14 janar 2026 deri në datën 10 shkurt 2026.



Si të përgjigjeni:
	[bookmark: OLE_LINK1]Përgjigjet mblidhen nëpërmjet këtyre mënyrave: 
1- Duke plotësuar formularin online në RENJKP.
2- Nëpërmjet postës elektronike: 
paradhoma.dpak@dpak.gov.al dhe kabineti@mapa.gov.al.
3- Nëpërmjet shërbimit postar në adresën: Drejtoria e Përgjithshme e Antikorrupsionit 
Adresa: Rruga e Kavajës, Ish-godina e Lidhjes së Shkrimtarëve dhe Artistëve, Tiranë, Shqipëri. 




Kontakti:
	Kontributi juaj me sugjerime konkrete në kuadër të përmirësimit të përmbajtjes së projektligjit, duhet të dërgohet nëpërmjet kontakteve:

1- Në adresën e postës elektronike të Kabinetit te Ministrit të Shtetit për Adminsitarën Publike dhe Antikorrupsionin, përkatësisht: kabineti@mapa.gov.al.
2- Në adresën e postës elektronike të Drejtorisë së Përgjithshme të Antikorrupsionit, përkatësisht: paradhoma.dpak@dpak.gov.al 





Datat dhe vendet e takimeve publike:
	Takimet dhe tryezat publike do të organizohen në ambientet e Drejtorisë së Përgjithshme të Antikorrupsionit, si edhe mjedise të tjera për të cilat do të njoftohen grupet e interesit në kohën e duhur. 



Sfondi i propozimit legjislativ:
	Si pjesë e qasjes parandaluese kundër korrupsionit, Shqipëria po ndërmerr hapa për të rregulluar edhe një tjetër instrument me fokus llogaridhënien dhe kontrollin financiar që   ndikon në integritetin e veprimtarive të autoriteteve publike, siç janë donacionet dhe sponsorizimet. Projektligji “Për donacionet dhe sponsorizimet” vjen si një bashkëpropozim mes Ministrit të Shtetit për Administratën Publike dhe Antikorrupsionin dhe Ministrit të Turizmit, Kulturës dhe Sportit dhe ka si qëllim harmonizimin e praktikave ekzistuese dhe konsolidimin e një kuadri të vetëm ligjor të unifikuar, i cili përcakton parime, kritere dhe procedura detyruese për të gjithë subjektet e përfshira në këtë veprimtari, përfshirë organet publike, organizatat jofitimprurëse, organizatat dhe shoqëritë sportive, subjektet tregtare në fushën e filmit dhe industrisë audiovizive, si dhe individët që përfaqësojnë Republikën e Shqipërisë në aktivitete ndërkombëtare. Projektligji synon të vendosë standarde të detajuara për pranimin dhe administrimin e donacioneve dhe sponsorizimeve, të rrisë nivelin e gjurmueshmërisë së fondeve dhe të forcojë mekanizmat e kontrollit dhe mbikëqyrjes institucionale, duke siguruar njëkohësisht një regjim të qartë dhe të stimuluar fiskalisht për sponsorizimet në fushat e artit, kulturës dhe sportit.
Nisma ligjore mbështetet në objektivin për forcimin e integritetit publik dhe përmbushjen e detyrimeve që rrjedhin nga politikat kombëtare për parandalimin e korrupsionit dhe qeverisjen e mirë, si dhe në politikat shtetërore për nxitjen e financimit privat të veprimtarive me interes publik në fushat e artit, kulturës dhe sportit. Përmes krijimit të një regjimi të detyrueshëm raportimi elektronik, përcaktimit të qartë të përgjegjësive administrative dhe vendosjes së mekanizmave të kontrollit financiar dhe tatimor, projektligji synon të eliminojë boshllëqet rregullatore ekzistuese dhe të sigurojë që donacionet dhe sponsorizimet të përdoren në mënyrë të ligjshme, transparente dhe në funksion të interesit publik.
Hartimi i projektligjit është kryer nga një grup ndërinstitucional pune, i drejtuar nga Ministri i Shtetit për Administratën Publike dhe Antikorrupsionin. Drejtoria e Përgjithshme e Antikorrupsionit, përveç rolit si anëtare e grupit, ka shërbyer edhe si Sekretariat Teknik, duke mundësuar përgatitjen e paketës për konsultim publik. Procesi i vlerësimit paraprak dhe hartimi i projektligjit është mbështetur nga asistenca teknike e projektit EU4GG e Delegacionit të Bashkimit Evropian në Tiranë, e cila ka vlerësuar projektligjin në raport me standardet ndërkombëtare dhe praktikat e vendeve evropiane. 
Më konkretisht, në hartimin e këtij projektligji janë marrë në konsideratë standardet ndërkombëtare që lidhen me integritetin në sektorin publik, transparencën financiare dhe parandalimin e konfliktit të interesit në marrëdhëniet ndërmjet institucioneve publike dhe subjekteve private, si dhe në marrëdhëniet ndërmjet subjekteve private dhe përfituesve të sponsorizimeve në fushat e artit, sportit dhe kulturës. Në këtë kuadër, janë referuar parimet e Konventës së Kombeve të Bashkuara kundër Korrupsionit (UNCAC), rekomandimet e Këshillit të Evropës dhe orientimet e OECD-së mbi integritetin publik, të cilat theksojnë nevojën për rregulla të qarta mbi burimin, qëllimin dhe përdorimin e fondeve private në funksion të interesit publik. Gjithashtu, në projektligj janë reflektuar rekomandimet e GRECO dhe aktet strategjike kombëtare në fushën e integritetit dhe të luftës kundër korrupsionit, si dhe politikat kombëtare për mbështetjen e artit, kulturës dhe sportit përmes sponsorizimeve, të cilat planifikojnë vendosjen e një kuadri të unifikuar, transparent dhe të verifikueshëm për pranimin, administrimin dhe raportimin e donacioneve dhe sponsorizimeve nga të gjithë përfituesit sipas këtij ligji. Në këtë mënyrë, projektligji synon të garantojë një mekanizëm të qartë dhe të dokumentuar për monitorimin e këtyre marrëdhënieve, duke forcuar transparencën, llogaridhënien institucionale dhe parandalimin e çdo forme ndikimi të papërshtatshëm në veprimtarinë publike.
Në të njëjtën kohë, projektligji synon të krijojë një kuadër të qëndrueshëm dhe të stimuluar për financimin privat të veprimtarive me interes publik në fushat e artit, kulturës dhe sportit, duke i trajtuar sponsorizimet si instrument zhvillimi, promovimi kulturor dhe përfaqësimi ndërkombëtar të Republikës së Shqipërisë. Përmes një regjimi të qartë lehtësish tatimore dhe certifikimit të interesit publik të sponsorizimeve në këto fusha, ligji synon të nxisë angazhimin e sektorit privat në mbështetje të këtyre veprimtarive, duke ruajtur njëkohësisht integritetin, transparencën dhe kontrollin institucional.
Projektligji “Për donacionet dhe sponsorizimet” përbën një nga parashikimet e Strategjisë Ndërsektoriale Kundër Korrupsionit 2024 - 2030 dhe të Planit të saj të Veprimit 2024-2026, të miratuar me vendimin nr. 859, datë 26.12.2024, të Këshillit të Ministrave, në përmbushje të objektivit 1.2: “Forcimi i transparencës, llogaridhënies dhe integritetit të institucioneve publike në të gjitha nivelet e Qeverisjes.”
Njëkohësisht, kjo nisëm parashikohet edhe në Udhërrëfyesin për Shtetin e së Drejtës, miratuar me vendimin nr. 736, datë 13.12.2023, të Këshillit të Ministrave, e përmendur si një nga masat për forcimin e integritetit institucional dhe parandalimit të korrupsionit në proceset vendimmarrëse.



Propozimet
	Projektligji “Për donacionet dhe sponsorizimet” propozon krijimin e një kuadri të ri ligjor, të unifikuar dhe detyrues, i cili rregullon në mënyrë të plotë marrëdhëniet që lidhen me dhënien, pranimin, administrimin, përdorimin dhe raportimin e donacioneve dhe sponsorizimeve për veprimtari me interes publik dhe ngritjen e instrumenti kontrollues të tyre.
1.Fusha e zbatimit të projektligjit
Projektligji përcakton fushën e zbatimit material dhe institucional të rregullimit të donacioneve dhe sponsorizimeve për veprimtari me interes publik, duke mbuluar të gjitha fazat e këtyre marrëdhënieve, nga dhënia dhe pranimi, deri te administrimi, përdorimi dhe raportimi i fondeve.
Në mënyrë të veçantë, projektligji zbatohet për një gamë të gjerë subjektesh përfituese dhe dhënëse, përfshirë organet publike, organizatat jofitimprurëse, organizatat dhe shoqëritë sportive, subjektet tregtare në fushën e filmit dhe industrisë audiovizive, si dhe individët që përfaqësojnë Republikën e Shqipërisë në aktivitete ndërkombëtare.
Kjo qasje synon të sigurojë që çdo donacion ose sponsorizim i lidhur me veprimtari me interes publik, pavarësisht nga natyra e përfituesit, t’i nënshtrohet të njëjtave parime të transparencës, kontrollit dhe llogaridhënies, në përputhje me dispozitat e këtij ligji.
2. Llojet e donacioneve dhe sponsorizimeve
Projektligji jep përkufizimin dhe bën dallimin ndërmjet donacioneve dhe sponsorizimeve, duke i trajtuar ato si dy forma të ndryshme të mbështetjes financiare ose materiale për veprimtari me interes publik, me rregulla dhe efekte juridike të veçanta.
Donacionet përkufizohen si kontribute financiare ose në natyrë të dhëna pa kundërshpërblim, me qëllim mbështetjen e veprimtarive të institucioneve publike, organizatave jofitimprurëse dhe subjekteve të tjera përfituese sipas këtij ligji, në përputhje me interesin publik dhe qëllimin e deklaruar.
Sponsorizimet përkufizohen si forma e mbështetjes financiare ose materiale e dhënë në funksion të promovimit, përfaqësimit ose zhvillimit të veprimtarive me interes publik, veçanërisht në fushat e artit, kulturës, sportit dhe industrisë audiovizive, dhe lidhen me të drejta dhe detyrime specifike për palët kontraktuese, përfshirë detyrimet e raportimit, transparencës dhe trajtimit tatimor.
Projektligji përcakton rregulla të posaçme për secilën prej këtyre formave të mbështetjes financiare, me qëllim garantimin e përdorimit të tyre ekskluzivisht për qëllimet e deklaruara, parandalimin e çdo konflikti interesi apo ndikimi të papërshtatshëm, si dhe nënshtrimin e tyre ndaj mekanizmave të kontrollit dhe verifikimit institucional të parashikuar në këtë ligj.
3. Regjistrimi i donacioneve dhe sponsorizimeve 
Projektligji parashikon krijimin dhe funksionimin e Regjistrit Kombëtar Elektronik të Donacioneve dhe Sponsorizimeve si instrument i detyrueshëm për regjistrimin dhe deklarimin e të dhënave kryesore mbi donacionet dhe sponsorizimet. Regjistri do të përmbajë informacion mbi palët kontraktuese, vlerën, qëllimin dhe kohëzgjatjen e donacioneve dhe sponsorizimeve, si dhe statusin e përfituesit.
Ky mekanizëm synon të sigurojë gjurmueshmërinë e fondeve, të mbështesë kontrollin administrativ, financiar dhe tatimor, si dhe të garantojë një regjim të diferencuar transparence, duke mundësuar akses publik për të dhënat që lidhen me organet publike dhe një regjim të mbrojtur për kategoritë e tjera të përfituesve, në përputhje me dispozitat e ligjit.
4. Lehtësitë tatimore për subjektet që japin donacione dhe sponsorizime 
Projektligji parashikon një regjim të veçantë të lehtësive tatimore për subjektet që japin donacione dhe sponsorizime, me qëllim nxitjen e angazhimit të sektorit privat në mbështetjen e veprimtarive me interes publik.
Në mënyrë të veçantë, projektligji parashikon mundësinë e zbritjes jo më pak se 3% të bazës tatimore për subjektet që japin donacione ose sponsorizime në përputhje me këtë ligj, si dhe një regjim të përforcuar zbritjeje deri në 30% për sponsorizimet e certifikuara si me interes publik në fushat e artit, kulturës dhe sportit.
Projektligji parashikon gjithashtu një mekanizëm certifikimi të interesit publik për sponsorizimet në fushat e artit, kulturës dhe sportit, i cili kushtëzon përfitimin e lehtësive tatimore me verifikimin administrativ të qëllimit dhe përdorimit të fondeve.
Këto lehtësi tatimore janë të lidhura me respektimin e kushteve të transparencës, regjistrimit dhe raportimit të përcaktuara në ligj dhe synojnë të sigurojnë që përfitimet fiskale të përdoren vetëm për veprimtari të ligjshme dhe të verifikueshme me interes publik.
5. Kufizimet për pranimin e donacioneve dhe sponsorizimeve  
Projektligji përcakton kufizime të qarta për pranimin e donacioneve dhe sponsorizimeve, me qëllim parandalimin e konfliktit të interesit, ndikimit të papërshtatshëm dhe cenimit të integritetit të veprimtarive me interes publik.
Në veçanti, projektligji ndalon pranimin e donacioneve dhe sponsorizimeve që lidhen me burime të paligjshme, interesa të papajtueshme me funksionet publike ose që synojnë të ndikojnë në mënyrë të padrejtë vendimmarrjen publike apo proceset që lidhen me interesin publik.
Projektligji parashikon gjithashtu kufizime specifike për sponsorizimet nga subjekte që ushtrojnë veprimtari në fushën e duhanit, alkoolit dhe lojërave të fatit, duke ndaluar reklamimin e produkteve, markave ose shenjave tregtare të këtyre subjekteve në kuadër të sponsorizimeve, me qëllim mbrojtjen e interesit publik dhe të politikave të shëndetit dhe etikës publike.
6. Masat disiplinore dhe sanksionet
Projektligji parashikon një regjim të qartë masash administrative dhe disiplinore për shkeljet e dispozitave që rregullojnë dhënien, pranimin, përdorimin dhe raportimin e donacioneve dhe sponsorizimeve.
Sanksionet synojnë të sigurojnë zbatimin efektiv të ligjit dhe të garantojnë përgjegjshmërinë e subjekteve dhënëse dhe përfituese, përfshirë organet publike, organizatat jofitimprurëse, organizatat dhe shoqëritë sportive, subjektet tregtare dhe individët, sipas fushës së zbatimit të ligjit.
Projektligji parashikon masa proporcionale, që variojnë nga gjobat administrative dhe masat korrigjuese deri te përgjegjësia disiplinore dhe referimi për ndjekje penale në rastet e parashikuara nga legjislacioni në fuqi, me qëllim mbrojtjen e integritetit dhe interesit publik.
Në tërësi, propozimet e përfshira në projektligj synojnë konsolidimin e një sistemi të qëndrueshëm, transparent dhe të besueshëm për donacionet dhe sponsorizimet, i cili garanton mbrojtjen e interesit publik, integritetin institucional dhe përputhshmërinë me standardet e qeverisjes së mirë dhe legjislacionin në fuqi.






Pyetjet:
	Jeni të lutur të dërgoni sugjerimet dhe komentet për projektligjin e shpallur për konsultim publik.
1- A mendoni se përmbajtja e projektligjit mund të arrijë objektivat e synuara?
2- A mendoni se ka elementë të tjerë që duhet të përfshihen në këtë projektligj?
3- Lutem, jepni propozimet tuaja, nëse ato janë të ndryshme nga sa propozuar në projektligj.

